Հիմնավորում
«Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ փոփոխություններ և լրացումներ կատարելու մասին»  ՀՀ կառավարության որոշուման նախագծերի ընդունման վերաբերյալ

1. Իրավական ակտի անհրաժեշտությունը (նպատակը)

Ներկայացվող նախագծի ընդունումը պայմանավորված է «Պետական կենսաթոշակների մասին» Հայաuտանի Հանրապետության օրենքով սահմանված զինվորական կենսաթոշակների և պարգևավճարների ֆինանսավորման ընթացակարգերը վերանայելու և զինվորական կենսաթոշակների նշանակման (վերահաշվարկման) և վճարման ցուցակների ձևավորման գործընթացը «Էլեկտրոնային կենսաթոշակ» տեղեկատվական համակարգի միջոցով իրականացնելու անհրաժեշտությամբ։

1.1. Կարգավորման հարաբերությունների ներկա վիճակը և առկա խնդիրները

Համաձայն գործող կարգի` ՀՀ պաշտպանության նախարարությունը, ՀՀ արդարադատության նախարարությունը, ՀՀ արտակարգ իրավիճակների նախարարության փրկարար ծառայությունը, ՀՀ ոստիկանությունը, ՀՀ ազգային անվտանգության ծառայությունը (այսուհետ` համապատասխան մարմիններ) իրականացնում են իրենց համակարգի զինծառայողներին և նրանց ընտանիքների անդամներին զինվորական կենսաթոշակների և պարգևավճարների նշանակման գործառույթը։

Համապատասխան մարմինները իրենց համակարգերի կենսաթոշակառուներին կենսաթոշակ և պարգևավճար նշանակելու (վերահաշվարկելու) և վճարումն ապահովելու գործառույթը իրականացնում են «Զին. կենսաթոշակ 2» տեղեկատվական համակարգի միջոցով, որը հանդիսանում է կենսաթոշակառուների հաշվառման միասնական տեղեկատվական համակարգի բաղկացուցիչ մասը։

Միաժամանակ, ՀՀ պաշտպանության նախարարության համակարգի կենսաթոշակառուի կենսաթոշակը կանխիկ եղանակով վճարվում է ՀՀ տարածքային զինվորական կոմիսարիատների միջոցով։

Նախընթաց ժամանակահատվածում ՀՀ աշխատանքի և սոցիալական հարցերի նախարարությունը աշխատանքներ է տարել զինվորական կենսաթոշակ նշանակելու (վերահաշվարկելու) և վճարելու, կենսաթոշակ ստանալու իրավունքը դադարեցնելու և վերականգնելու, կենսաթոշակը վճարելը դադարեցնելու և վերսկսելու գործառույթները ևս իրականացնել կենսաթոշակառուների հաշվառման «Էլեկտրոնային կենսաթոշակ» տեղեկատվական համակարգի միջոցով։

Մասնավորապես, համապատասխան մարմինների կենսաթոշակ նշանակող ստորաբաժանումների աշխատակիցների համար ՀՀ սոցիալական ապահովության պետական ծառայությունում կազմակերպվել են համապատասխան դասընթացներ:

Մեծածավալ աշխատանքներ են կատարվել նաև ՀՀ արտակարգ իրավիճակների նախարարության կենսաթոշակառուների տվյալները ճշգրտելու ուղղությամբ՝ դրանք «Էլեկտրոնային կենսաթոշակ» տեղեկատվական համակարգ ներառելու նպատակով:

Քայլեր են ձեռնարկվել նաև համապատասխան մարմինների կենսաթոշակ նշանակող ստորաբաժանումը միասնական համակարգչային ցանցում ներառելու ուղղությամբ, որը կապահովի հասանելիություն «Էլեկտրոնային կենսաթոշակ» տեղեկատվական համակարգին:

1.2. Առկա խնդրի առաջարկվող լուծումը

Հաշվի առնելով վերը նշվածը` առաջարկվում է համապատասխան փոփոխություններ և լրացումներ կատարել Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ:

2. Կարգավորման առարկան

Ներկայացվող նախագծով առաջարկվում է սահմանել, որ սկսած 2018 թվականի հունվարի 1-ից համապատասխան մարմինների համակարգերի զինծառայողներին (նրանց հավասարեցված անձանց) և նրանց ընտանիքների անդամներին  կենսաթոշակ և պարգևավճար նշանակելու (վերահաշվարկելու) և վճարումն ապահովելու՝ վճարման ցուցակները վճարող կազմակերպություններին (բանկերին) տրամադրելու համար ձևավորելու գործառույթներն իրականացվում են պետական կենսաթոշակային համակարգի տվյալների շտեմարանի («Էլեկտրոնային կենսաթոշակ» տեղեկատվական համակարգի) միջոցով, իսկ ՀՀ պաշտպանության նախարարության համակարգի կենսաթոշակառուի կենսաթոշակը կանխիկ եղանակով վճարվում է «Հայփոստ» փակ բաժնետիրական ընկերության միջոցով։

Միաժամանակ, առաջարկվում է Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ կատարել համապատասխան փոփոխություններ՝ սահմանելով համապատասխան մարմինների համակարգերի կենսաթոշակառուների զինվորական կենսաթոշակների և պարգևավճարների վճարման ցուցակների ձևավորման և վճարող կազմակերպություններին (բանկերին) տրամադրելու առանձնահատկությունները։

Տրվում են նաև համապատասխան հանձնարարականներ՝ նպատակ ունենալով ապահովել նոր ընթացակարգի կիրարկումը։

3. Իրավական ակտի կիրառման դեպքում ակնկալվող արդյունքը

Նախագիծն ընդունվելու դեպքում կապահովվի բոլոր զինվորական կենսաթոշակների նշանակման (վերահաշվարկման) և վճարման ցուցակների ձևավորման գործընթացը «Էլեկտրոնային կենսաթոշակ» տեղեկատվական համակարգի միջոցով իրականացնելը, որը հնարավորություն կտա՝
· բարելավել կենսաթոշակ և պարգևավճար ստացող անձանց հաշվառման գործընթացի արդյունավետությունը՝ ապահովելով նրանց նույնականացումը բնակչության պետական ռեգիստրի տվյալների հիման վրա, 

· բարելավել ՀՀ պետական բյուջեի ծախսերի հասցեականությունն ու ֆինանսական միջոցների կառավարելիությունը:

· բարելավել կենսաթոշակառուներին մատուցվող ծառայությունների որակը,

· նվազեցնել կոռուպցիոն ռիսկերը՝ նվազագույնի հասցնելով միտումնավոր և պատահական սխալների հավանականությունը և բացառելով ոչ իրավաչափ կենսաթոշակ ստանալու հնարավորությունը:

ՏԵՂԵԿԱՆՔ

«Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ փոփոխություններ և լրացումներ կատարելու մասին»   ՀՀ կառավարության որոշուման նախագծի ընդունման առնչությամբ Հայաստանի Հանրապետության պետական բյուջեում ծախսերի և եկամուտների էական ավելացման կամ նվազեցման բացակայության մասին

«Հայաստանի Հանրապետության կառավարության 2011 թվականի մայիսի 5‑ի N 670-Ն որոշման մեջ փոփոխություններ և լրացումներ կատարելու մասին»  ՀՀ կառավարության որոշուման նախագծի ընդունման դեպքում Հայաստանի Հանրապետության պետական բյուջեի եկամուտներում և ծախսերում էական ավելացումներ կամ նվազեցումներ չեն նախատեսվում:
ՏԵՂԵԿԱՆՔ
«Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշուման նախագծի ընդունման կապակցությամբ այլ իրավական ակտերում փոփոխություններ կատարելու անհրաժեշտության բացակայության մասին

«Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ փոփոխություններ և լրացումներ կատարելու մասին»  ՀՀ կառավարության որոշուման նախագծի ընդունման դեպքում այլ իրավական ակտերում փոփոխություններ կատարելու անհրաժեշտության չկա:

